
17. febrúar 2014

Umsögn um skýrslu nefndar um mótun stefnu um lagningu raflína í jörð (60. 
mál).

Ljóst er að á komandi árum þarf að styrkja flutningskerfi raforku, til að leysa 
þær alvarlegu takmarkanir sem í kerfinu eru í dag og til að anna áætluðum 
vexti í raforkunotkun. Ákvarðanataka um nauðsynlega uppbyggingu kerfisins 
er í mörgum tilvikum í ákveðinni sjálfheldu í dag, m.a. vegna umræðu um 
jarðstrengi og loftlínur, en ekki síður vegna flókinna leyfisveitingaferla. Þess 
vegna er mikilvægt að komið verði á einhvers konar úrskurðarvaldi, t.d. 
ráðherra, þar sem ekki næst samkomulag um uppbyggingu eða útfærslur.

Líkt og ítrekað hefur komið fram af hálfu Landsnets getur fyrirtækið ekki fylgt 
annarri stefnu en þeirri einu sem mælt er fyrir um í raforkulögum, sem er að 
tryggja hagkvæmni í uppbyggingu raforkukerfisins. Fyrirtækið getur ekki eitt 
tekið að sér að móta breytta stefnu sem m.a. gæti haft í för með sér 
kostnaðarauka upp á tugi og jafnvel hundruð milljarða króna, sem leggjast 
myndu á alla raforkunotendur í landinu.

Þess vegna er afar mikilvægt að stjórnvöld móti þessa stefnu og setji 
fyrirtækinu skýr viðmið hvað varðar vægi kostnaðarmats, umhverfismála, 
öryggissjónarmiða o.s.frv., við uppbyggingu kerfisins. Nefndin sem vann þá 
skýrslu sem hér er til umfjöllunar komst því miður ekki mjög langt í því verkefni 
sínu að leggja grunn að slíkri stefnumótun, sem voru vissulega vonbrigði.

Ánægjulegt er hins vegar að þegar er hafið, með úrskurði umhverfis- og 
auðlindaráðherra á síðasta ári um umhverfismat áætlana, það ferli að styrkja 
formlega stöðu kerfisáætlunar Landsnets. Innleiðing þriðju raforkutilskipunar 
EB mun enn styrkja þá stöðu.

Minnt er á að nú þegar hefur sú þróun orðið að jarðstrengir hafa í flestum 
tilvikum tekið við af loftlínum þar sem um er að ræða 66 kV spennu eða lægri, 
enda í flestum tilvikum einfaldlega hagkvæmari lausn. Hinum hefðbundnu 
loftlínum fer því ört fækkandi en eftir standa fáar, en þeim mun stærri og 
voldugri flutningslínur. Að mati Samorku er hins vegar afar mikilvægt að því sé

Samorka Suðurlandsbraut 48 108 Reykjavík samorka@samorka.is s. 588 4430

mailto:samorka@samorka.is


haldið skýrt til haga að kostnaður við jarðstrengi er að jafnaði, enn sem komið 
er a.m.k., mun hærri en kostnaður við loftlínur, þegar um er að ræða yfir 66 kV 
spennu. Ennfremur er mikilvægt að því sé haldið skýrt til haga að jarðstrengir 
geta haft í för með sér verulegt umhverfisrask, sem oft er engan veginn 
afturkræft eins og gjarnan er í tilviki loftlína.

Loks telja samtökin mikilvægt að halda því til haga að stóraukinn kostnaður, 
sem aukin áhersla á lagningu jarðstrengja á hárri spennu hefði í för með sér, 
yrði borinn af öllum heimilum, fyrirtækjum og stofnunum í landinu.

Ítrekað skal mikilvægi skýrrar stefnumótunar á þessu sviði, af hálfu 
stjórnvalda, enda gríðarmiklir hagsmunir í húfi.

Að öðru leyti vísast til umsagna einstakra aðildarfyrirtækja Samorku.

Virðingarfyllst,

Gústaf Adolf Skúlason 
framkvæmdastjóri

